
КОМИ РЕСПУБЛИКАСА ВЕСЬКÖДЛАН КОТЫРЛÖН

ШУÖМ

Коми Республикаса вӧр-ва озырлун да гӧгӧртас видзан министерство йылысь
Коми Республикаса Оланподувлӧн 90 статьялӧн мӧд юкӧнса 7 пункт да «Коми Республикаса чина йӧз да олӧмӧ пӧртысь власьт органъяс йылысь» Коми Республикаса Оланпаслӧн 26 статьялӧн 2 юкӧнса 6 пункт вылӧ подуласьӧмӧн Коми Республикаса Веськӧдлан котыр шуис:

1. Вынсьӧдны Коми Республикаса вӧр-ва озырлун да гӧгӧртас видзан министерство йылысь положение содтӧдын индӧм серти.

2. Лыддьыны вынтӧмӧн:

1) Коми Республикаса Веськӧдлан котырлысь 2009 во ода-кора тӧлысь 5 лунся 170-р №-а тшӧктӧм;

2) «Коми Республикаса вӧр-ва озырлун да гӧгӧртас видзан министерстволы вӧр-ва объектъяс да ресурсъяс видзӧм да наӧн вӧдитчӧм юкӧнын торъя уджмогъяс индӧм йылысь да Коми Республикаса Веськӧдлан котырлысь ӧткымын шуӧм вынтӧмӧн лыддьӧм йылысь» Коми Республикаса Веськӧдлан котырлӧн 2009 во моз тӧлысь 12 лунся 241 №-а шуӧм;

3) «Коми Республикаса вӧр-ва озырлун да гӧгӧртас видзан министерстволы вӧр-ва объектъяс да ресурсъяс видзӧм да наӧн вӧдитчӧм юкӧнын торъя уджмогъяс индӧм йылысь да Коми Республикаса Веськӧдлан котырлысь ӧткымын шуӧм вынтӧмӧн лыддьӧм йылысь» Коми Республикаса Веськӧдлан котырлӧн 2009 во моз тӧлысь 12 лунся 241 №-а шуӧмӧ вежсьӧмъяс пыртӧм йылысь» Коми Республикаса Веськӧдлан котырлысь 2010 во косму тӧлысь 29 лунся 122 №-а шуӧм.

3. Тайӧ  шуӧмыс вынсялӧ сійӧс примитан лунсянь.

Коми Республикаса Юралысь                                                                            В. Гайзер

Сыктывкар

2012 вося косму тӧлысь 3 лун

120 №

ВЫНСЬÖДÖМА

Коми Республикаса Веськӧдлан котырлӧн 

2012 во косму тӧлысь 3 лунся 120 №-а шуӧмӧн

(содтӧд)

Коми Республикаса вӧр-ва озырлун да гӧгӧртас видзан министерство йылысь
ПОЛОЖЕНИЕ
I. Панас

1. Коми Республикаса вӧр-ва озырлун да гӧгӧртас видзан министерство (Коми Республикаса вӧр-ва министерство) (водзӧ – Министерство) лоӧ му пытшкӧс, ва объектъяс да ресурсъяс, звер-пӧтка да налысь олан гӧгӧртас туялан, бурмӧдан, наӧн вӧдитчан да найӧс видзан юкӧнын, кыйсян да кыйсян-вӧралан ресурсъяс видзан юкӧнын (водзӧ – вӧр-ва объектъяс да ресурсъяс) да миянӧс кытшалысь гӧгӧртас видзан юкӧнын канму политика лӧсьӧдӧм да збыльмӧдӧм, нормативнӧй инӧда ладмӧдӧм, канму могмӧсъяс сетӧм кузя уджъяс олӧмӧ пӧртысь Коми Республикаса олӧмӧ пӧртысь власьт органӧн, а сідзжӧ Коми Республика мутасын дінмуса канму экологическӧй дӧзьӧр, федеральнӧй канму кыйсян-вӧралан дӧзьӧр звер-пӧтка да налысь олан гӧгӧртас видзан, быдтан-рӧдмӧдан да наӧн вӧдитчан юкӧнын федеральнӧй канму дӧзьӧр могмӧдӧм вылӧ уполномочитӧм Коми Республикаса олӧмӧ пӧртысь власьт органӧн, коді тайӧ кытшъясас (юкӧнъясас) координируйтӧ Коми Республикаса олӧмӧ пӧртысь власьт мукӧд органлысь уджсӧ.

2. Аслас уджын Министерство подуласьӧ Россия Федерацияса Оланподув, федеральнӧй оланподув оланпасъяс, федеральнӧй оланпасъяс, Россия Федерацияса Президентлӧн да Россия Федерацияса Веськӧдлан котырлӧн нормативнӧй инӧда актъяс, Коми Республикаса Оланподув, Коми Республикаса оланпасъяс, Коми Республикаса Юралысьлӧн инӧда актъяс да Коми Республикаса Веськӧдлан котырлӧн инӧда актъяс, Коми Республикаса инӧда мукӧд акт, а сідзжӧ тайӧ Положение вылӧ.

3. Ассьыс уджсӧ Министерство вӧчӧ кыдзи ас кежысь, сідз и федеральнӧй олӧмӧ пӧртысь власьт органъяскӧд, Коми Республикаса канму органъяскӧд, меставывса асвеськӧдлан органъяскӧд, ӧтйӧза ӧтувъяскӧд да мукӧд организациякӧд йитӧд кутӧмӧн.

Министерстволӧн эм дінму органъяс – каръясса (районъясса) миянӧс кытшалысь гӧгӧртас видзан комитетъяс, кодъяс оз лоны юридическӧй кывкутысьясӧн, кодъяс Коми Республикаса каръясын да районъясын олӧмӧ пӧртӧны (сетӧны) Министерстволӧн компетенцияӧ пырысь канму могъяс (канму могмӧсъяс), содтӧдын индӧм серти.

4. Министерство да сылӧн мутас органъяс видзӧм вылӧ рӧскодыс могмӧдсьӧ сьӧмӧн Коми Республикаса республиканскӧй сьӧмкудйысь сьӧм тшӧт весьтӧ.

5. Министерство лоӧ юридическӧй кывкутысьӧн, сылӧн эм Коми Республикаса канму канпаса да коми да роч кывъяс вылын аслас нима печать, мукӧд печать, штампъяс да урчитӧм образеца бланокъяс, Россия Федерацияса оланпастэчас серти восьтӧм тшӧтъяс.

6. Министерство олӧмӧ пӧртӧ Коми Республикаса торъя ӧтувъя канму предприятиеяслысь организационно-методическӧй веськӧдлӧм да уджсӧ координируйтӧм кузя удж, Коми Республикалӧн торъя канму учреждениеясса котыртысьлысь могъяс да уджмогъяс. 

7. Министерстволӧн меститчанін (юридическӧй инпас): Сыктывкар, Интернациональнӧй ул., 108 а к.

II. Медшӧр могъяс

8. Министерстволӧн уджын медшӧр могъясӧн лоӧны:

1) урчитӧм пӧрадок серти вӧр-ва объектъяс да ресурсъяс туялан, быдтан-рӧдмӧдан, наӧн вӧдитчан да найӧс видзан юкӧнын, миянӧс кытшалысь гӧгӧртас видзан юкӧнын канму политикалысь медшӧр туйвизьяс лӧсьӧдӧм да збыльмӧдӧм;

2) Коми Республика мутасын вӧр-ваӧн вӧдитчан да миянӧс кытшалысь гӧгӧртас видзан юкӧнын оланпастэчасӧн урчитӧм компетенция серти канму веськӧдлӧм;

3) экономика юкӧнъяслысь да олысьяслысь вӧр-ва ресурсъясын ладмӧдӧм коланлунсӧ комплекснӧя да тӧлкӧн могмӧдӧм да Коми Республика мутасын миянӧс кытшалысь гӧгӧртас сӧстӧма видзӧм;

4) вӧр-ва ресурсъясӧн бур нога вӧдитчӧмлы подувъяс лӧсьӧдӧм;

5) вӧр-ва ресурсъяс быдтӧм (бурмӧдӧм) могмӧдӧм;

6) ывлавыв ускӧттьӧысь да мортӧн лёк вӧчӧмысь вӧр-ва видзӧм да морт олӧмлы безопасносьт бурмӧдӧм.

III. Канму удж

9. Тайӧ Положениелӧн II юкӧдын индӧм могъяс збыльмӧдӧм могысь Министерство олӧмӧ пӧртӧ татшӧм канму удж:

1) овмӧс да мукӧд удж нуӧдігӧн дінмуса экологическӧй канму дӧзьӧр, федеральнӧй экологическӧй канму дӧзьӧр улӧ пырысь объектъяскӧд уджысь кындзи;

а) меставывса тӧдчанлуна му пытшкӧс участокъяс геология боксянь туялӧм, наӧн бур нога вӧдитчӧм да найӧс видзӧм бӧрся дінмуса канму дӧзьӧр;

б) ва объектъясӧн вӧдитчан да найӧс видзан юкӧнын, федеральнӧй канму дӧзьӧр улӧ пырысь ва объектъясысь кындзи, а сідзжӧ ваӧн вӧдитчан да гидроэнергетическӧй объектъяс видзан гӧгӧрын берегпӧлӧнса участокъяс (сы лыдын гидроэнергетическӧй объектъясбердса участокъяс) видзан торъя условиеясӧ кутчысьӧм бӧрся дінмуса канму дӧзьӧр;

в) дінмуса экологическӧй канму дӧзьӧр улӧ пырысь, эмбур нормаяс вылӧ видзӧдтӧг, овмӧс да мукӧд удж нуӧдан объектъяс вылын шыбласъясӧн уджалан юкӧнын дінмуса канму дӧзьӧр;

г) дінмуса экологическӧй канму дӧзьӧр улӧ пырысь овмӧс да мукӧд удж нуӧдан объектъяс вылын атмосфернӧй сынӧд видзан юкӧнын дінмуса канму дӧзьӧр;

д) дінмуса тӧдчанлуна торъя ёна видзан вӧр-ва мутасъяс видзан да наӧн вӧдитчан юкӧнын дінмуса канму дӧзьӧр;

e) Коми Республика мутасын звер-пӧтка да налысь олан гӧгӧртас видзан да наӧн вӧдитчан юкӧнын федеральнӧй канму дӧзьӧр, федеральнӧй тӧдчанлуна торъя ёна видзан вӧр-ва мутасъясын звер-пӧткаысь да налӧн олан гӧгӧртасысь кындзи;

ж) Коми Республика мутасын федеральнӧй кыйсян-вӧралан канму дӧзьӧр, федеральнӧй тӧдчанлуна торъя ёна видзан вӧр-ва мутасъясысь кындзи;

2) канму контроль кузя удж:

а) капканъясӧн да кыйсигӧн мукӧд торйӧн вӧдитчӧм бӧрся видзӧдӧм (федеральнӧй тӧдчанлуна торъя ёна видзан вӧр-ва мутасъясын олысь звер-пӧтка бӧрся канму контрольысь кындзи);

б) кыйсян-вӧралан прӧдукция оборот бӧрся видзӧдӧм;

в) овмӧс да мукӧд удж нуӧдан объектъяс кузя миянӧс кытшалысь гӧгӧртаслы лёк вӧчӧмысь федеральнӧй оланпастэчасӧн урчитӧм пӧрадок серти мынтысьӧм бӧрся видзӧдӧм, федеральнӧй экологическӧй канму видзӧдӧм улӧ пырысь объектъяс кындзи;

г) дінмуса экологическӧй канму видзӧдӧм улӧ пырысь объектъяс вылын овмӧс да мукӧд удж нуӧдігӧн экологическӧй экспертиза йылысь оланпастэчасӧ кутчысьӧм бӧрся видзӧдӧм;

3) му пытшкӧсӧн вӧдитчан юкӧнын:

а) вынсьӧдӧ (урчитӧ):

му пытшкӧслӧн канму фондӧн федеральнӧй веськӧдлан органкӧд либӧ сылӧн мутас органъяскӧд сёрнитчӧм серти меставывса тӧдчанлуна му пытшкӧс участокъяслысь лыддьӧгъяс;

паськыда тӧдса мупытшса озырлуна месторождениеяс корсьӧм да донъялӧм могысь геология боксянь туялӧм вылӧ, паськыда тӧдса мупытшса озырлун корсьӧм да перйӧм вылӧ, паськыда тӧдса мупытшса озырлун геология боксянь туялӧм, корсьӧм да перйӧм вылӧ меставывса тӧдчанлуна му пытшкӧс участокъяс сетан пӧрадок;

меставывса тӧдчанлуна му пытшкӧс участокъясӧн вӧдитчан пӧрадок;

му пытшкӧсӧн вӧдитчысьясӧн, кодъяс корсьӧны да перйӧны мупытшса озырлун либӧ ӧтлаалӧм лицензия серти геология боксянь туялӧны, корсьӧны да перйӧны мупытшса озырлун, налы сетӧм горнӧй отводъяс да (либӧ) геологическӧй отводъяс границаясын, асланыс производственнӧй да технологическӧй могъяс вылӧ урчитӧм техническӧй бала подув вылын паськыда тӧдса мупытшса озырлун перъян пӧрадок;

 му участокъяс киын кутысьясӧн, муӧн вӧдитчысьясӧн, му киын кутысьясӧн да му участокъяс медалысьясӧн асланыс кӧсйӧм серти налӧн границаясын канму балансын лыддьысьтӧм паськыда тӧдса мупытшса озырлун взрывайттӧг перъян да асланыс могъяс вылӧ вит метрӧдз мупытшса сооружениеяс стрӧитан пӧрадок, а сідзжӧ медводдза водоноснӧй горизонт вылӧ, мый оз ло ваӧн могмӧдан централизуйтӧм источникӧн, бытӧвӧй юкмӧсъяс да скважинаяс лӧсьӧдан да уджӧдан пӧрадок;

паськыда тӧдса мупытшса озырлун месторождениеяс лӧсьӧдӧм вылӧ горнӧй отводъяс сетан пӧрадок;

промышленносьт боксянь вылӧ донъялӧм водзын тӧдтӧм месторождение восьтысь да (либӧ) туялысь йӧзлы, а сідзжӧ водзын тӧдса месторождениеын мупытшса озырлунлысь содтӧд запасъяс либӧ выль минеральнӧй сырьё, мый кыпӧдӧ сылысь промышленнӧй донсӧ, аддзысь йӧзлы канмусянь сьӧм сетӧмлӧн да мындалӧн пӧрадок;

б) Россия Федерацияса оланпастэчас да Коми Республикаса оланпастэчас серти примитӧ решениеяс:

Коми Республикаса олӧмӧ пӧртысь власьт уполномочитӧм органӧн вынсьӧдӧм меставывса тӧдчанлуна му пытшкӧс участокъяслӧн лыддьӧгӧ пыртӧм паськыда тӧдса мупытшса озырлун корсьӧм да перйӧм вылӧ либӧ паськыда тӧдса мупытшса озырлун геология боксянь туялӧм, корсьӧм да перйӧм вылӧ меставывса тӧдчанлуна участокъясӧн вӧдитчӧм вылӧ аукционлӧн кывкӧртӧдъяс серти право сетӧм йылысь;

меставывса да дінмуса тӧдчанлуна мупытшса сооружениеяс, мый абу йитчӧма мупытшса озырлун перйӧмкӧд, стрӧитӧм да уджӧдӧм могысь меставывса тӧдчанлуна му пытшкӧс участокӧн вӧдитчӧм вылӧ право сетӧм йылысь;

паськыда тӧдса мупытшса озырлун месторождениеа да Коми Республикаса олӧмӧ пӧртысь власьт уполномочитӧм органӧн вынсьӧдӧм меставывса тӧдчанлуна му пытшкӧс участокъяс лыддьӧгӧ пыртӧм меставывса тӧдчанлуна му пытшкӧс участокъясӧн, восьтӧм месторождениеын паськыда тӧдса мупытшса озырлун месторождениеяс корсьӧм да перйӧм могысь, вӧдитчӧм вылӧ инӧд сетӧм йылысь, сэк, кор татшӧм му пытшкӧс участоксӧ паськыда тӧдса мупытшса озырлун месторождениеяс корсьӧм да донъялӧм могысь геология боксянь туялан уджъяс дырйи аддзис му пытшкӧсӧн вӧдитчысьыс, канму конртакт серти индӧм уджъяссӧ нуӧдӧмысь кындзи;

меставывса тӧдчанлуна му пытшкӧс участок вылын, кӧні вӧдитчӧм вылӧ инӧдсӧ кадысь водз бырӧдӧма, юридическӧй кывкутысьӧн (операторӧн) удж нуӧдӧм могысь меставывса тӧдчанлуна му пытшкӧс участокӧн регыд кад кежлӧ (ӧти воӧдз кад кежлӧ) вӧдитчӧм вылӧ право сетӧм йылысь;

Коми Республикаса олӧмӧ пӧртысь власьт уполномочитӧм органӧн вынсьӧдӧм меставывса тӧдчанлуна му пытшкӧс участокъяслӧн лыддьӧгӧ пыртӧм меставывса тӧдчанлуна му пытшкӧс участокӧн паськыда тӧдса мупытшса озырлун месторождениеяс корсьӧм да донъялӧм могысь сійӧс геология боксянь туялӧм вылӧ вӧдитчан право сетӧм йылысь;

му пытшкӧслӧн канму фондӧн федеральнӧй веськӧдлан органкӧд либӧ сылӧн мутас органъяскӧд сёрнитчӧмӧн минералогическӧй, палеонтологическӧй да мукӧд геологическӧй коллекционнӧй материал чукӧртӧм йылысь;

меставывса тӧдчанлуна му пытшкӧс участокъясӧн вӧдитчан право вылӧ аукционъяс нуӧдӧм йылысь, аукционнӧй комиссиялӧн уджӧ пырӧдчысьяс да пӧрадок йылысь, татшӧм аукционъяссӧ меставывса тӧдчанлуна быд му пытшкӧс участок либӧ му пытшкӧс участокъяс чукӧр кузя нуӧдан пӧрадок да условиеяс йылысь;

в) нуӧдӧ:

геологическӧй юӧр кузя мутас фондъяс, вӧдитчӧ Коми Республикаса республиканскӧй сьӧмкудлӧн да меставывса сьӧмкудъяслӧн сьӧм тшӧт весьтӧ босьтӧм юӧрӧн;

паськыда тӧдса мупытшса озырлун месторождениеяс да мыччысьӧмъяс запасъяслысь да кадастръяслысь мутас балансъяс да мупытшса стрӧйбаяс, кутшӧмъяс оз йитчыны мупытшса озырлун перйӧмкӧд, стрӧитӧм вылӧ колана му пытшкӧс участокъяслысь учёт;

г) участвуйтӧ тӧдмалӧм мупытшса озырлун запасъяс йылысь да мукӧд му пытшкӧс свойствояс йылысь, кутшӧмъяс петкӧдлӧны налысь донсӧ либӧ лёктор вӧчны верманлунсӧ, юӧр кузя канму экспертизаын;

д) Россия Федерациякӧд ӧттшӧтш вӧдитчӧ Коми Республика мутасын му пытшкӧслӧн ӧтувъя канму фондӧн, Россия Федерациякӧд ӧттшӧтш лӧсьӧдӧ паськыда тӧдса мупытшса озырлун дорӧ пыртӧм мупытшса озырлунлысь дінмуса лыддьӧгъяс да сетӧ право вӧдитчыны меставывса тӧдчанлуна му пытшкӧс участокъясӧн;

е) олӧмӧ пӧртӧ этша лыда войтырлысь интересъяс дорйӧм кузя, му пытшкӧсӧн вӧдитчысьяслысь инӧдъяс да гражданалысь интересъяс дорйӧм кузя, му пытшкӧсӧн вӧдитчӧмкӧд йитчӧм вензьӧмъяс дугӧдӧм кузя уджъяс;

ж) му пытшкӧсӧн вӧдитчан юкӧнын Россия Федерацияса оланпастэчасӧн урчитӧм помкаяс да пӧрадок серти дугӧдӧ меставывса тӧдчанлуна му пытшкӧс участокъясӧн вӧдитчӧм;

з) могмӧдӧ меставывса тӧдчанлуна му пытшкӧс участокъясӧн вӧдитчӧм лицензируйтан канму системалысь уджсӧ;

и) дасьтӧ меставывса тӧдчанлуна му пытшкӧс участокъясӧн вӧдитчан условиеяс;

к) сетӧ му пытшкӧслӧн канму фондӧн веськӧдлан федеральнӧй органӧ либӧ сылӧн мутас органъясӧ му пытшкӧс участокъясӧн вӧдитчӧм лицензируйтан уджтасъяс лӧсьӧдӧм йылысь, му пытшкӧс участокъясӧн вӧдитчӧм вылӧ право кузя конкурсъяс либӧ аукционъяс нуӧдан условиеяс да му пытшкӧс участокъясӧн вӧдитчӧм вылӧ лицензияяслӧн условиеяс йылысь вӧзйӧмъяс;

л) котыртӧ оланпастэчасӧн урчитӧм пӧрадок серти паськыда тӧдса мупытшса озырлун месторождение збыль восьтӧм эскӧдӧм кузя комиссия;

4) ва йитӧдъяс юкӧнын:

а) олӧмӧ пӧртӧ федеральнӧй киын кутан да Коми Республика мутасын ва объектъяс либӧ налысь юкӧнъяс видзӧм кузя мераяс, Россия Федерацияса ва кузя оланпастэчасӧн артыштӧм случайясысь кындзи;

б) олӧмӧ пӧртӧ федеральнӧй киын кутан да ставнас Коми Республика мутасын ва объектъяс кузя ваӧн лёктор вӧчӧмысь видзчысян да сыысь виччысьтӧм лоӧмтор бырӧдан мераяс, Россия Федерацияса ва юкӧнын оланпастэчасӧн артыштӧм случайясысь, а сідзжӧ Коми Республикалӧн канму эмбурын ва объектъяс кындзи;

в) резервируйтӧ Россия Федерацияса Веськӧдлан котырӧн урчитӧм пӧрадок серти юӧм вылӧ да хӧзяйственно-бытӧвӧй могъяс вылӧ ваӧн могмӧдан источникъяс;

г) дасьтӧ документъяс да бассейнӧвӧй сӧветъяслӧн уджӧ пырӧдчӧм могысь ыстӧ ассьыс петкӧдлысьяссӧ;

д) олӧмӧ пӧртӧ Коми Республика киын кутан ва объектъяс видзӧм кузя мераяс;

е) пырӧдчӧ Россия Федерацияса Веськӧдлан котырӧн урчитӧм пӧрадок серти Коми Республика мутасын ва объектъясӧн комплекснӧя вӧдитчан да найӧс видзан схемаяс лӧсьӧдӧмӧ;

ж) вынсьӧдӧ ва объектъясӧн вӧдитчан да найӧс видзан юкӧнын дінмуса канму дӧзьӧр улӧ пырысь объектъяслысь лыддьӧг;

5) миянӧс кытшалысь гӧгӧртас видзан юкӧнын:

а) пырӧдчӧ Россия Федерацияса нормативнӧй инӧда актъясӧн урчитӧм пӧрадок серти экологическӧй канму мониторинг (миянӧс кытшалысь гӧгӧртаслысь канму мониторинг) нуӧдӧмӧ, Коми Республика мутасын миянӧс кытшалысь гӧгӧртас бӧрся видзӧдан мутас системалысь уджсӧ лӧсьӧдан да могмӧдан правоӧн;

б) урчитӧ миянӧс кытшалысь гӧгӧртаслысь качество нормативъяс, кӧні лӧсялана корӧмъясыс да нормаясыс абу улынджыкӧсь урчитӧм федеральнӧй корӧмъясысь да нормаясысь;

в) нуӧдӧ Коми Республикаса гӧрд небӧг да вынсьӧдӧ сійӧс нуӧдан пӧрадок;

г) прӧверитӧ организацияяслысь мусир да мусирысь вӧчӧмторъяс киссьӧм йитӧдын вермана аварияяслысь бӧртасъяс бырӧдӧм кузя дасьлунсӧ;

д) вынсьӧдӧ гражданскӧй оборона кузя, вӧр-ва да техногеннӧй виччысьтӧмторъяс лоӧмысь олысьясӧс да мутасъясӧс видзан юкӧнын уполномочитӧм Россия Федерацияса канму власьт органӧн урчитӧм пӧрадок серти Коми Республика мутасын мусирлысь да мусирысь вӧчӧмторъяслысь киссьӧм водзвыв ӧлӧдӧм да бырӧдӧм кузя план; 

6) производствоын да олӧмын вӧдитчан шыбласъяс иналан юкӧнын:

а) урчитӧ миянӧс кытшалысь гӧгӧртас вылӧ медпозяна лёктор вӧчан нормативъяс серти шыблас иналӧм вылӧ помтшупӧдъяс;

б) нуӧдӧ шыбласъяс кузя дінму кадастр, кытчӧ пырӧны шыбласъясӧн удж нуӧдысь меставывса асвеськӧдлан органъясӧн, а сідзжӧ юридическӧй кывкутысьясӧн сетӧм даннӧйяс;

в) урчитӧ шыбласъяс кузя дінму кадастр нуӧдан пӧрадок;

7) атмосфернӧй сынӧд видзан юкӧнын:

а) лӧсьӧдӧ да сетӧ Коми Республикаса Веськӧдлан котырлы атмосфернӧй сынӧд лёк (няйтчӧдысь) веществояс шыблалӧм чинтӧм могысь олан пунктъясын, шойччан да туризм местаясын, дінму тӧдчанлуна торъя ёна видзан вӧр-ва мутасъясын транспорт средствоясӧн ветлӧм вылӧ дзескӧдӧмъяс пыртӧм йылысь вӧзйӧмъяс;

б) атмосфернӧй сынӧд видзан юкӧнын оланпастэчасӧн урчитӧм пӧрадок серти индӧ атмосфернӧй сынӧдӧ медпозяна шыбласъяслысь поэтапнӧй кадколастъяс;

в) котыртӧ абу бур метеорологическӧй условиеяс дырйи каръясын да мукӧд овмӧдчанінын атмосфернӧй сынӧдӧ лёк (няйтчӧдысь) веществояс шыблалӧм регулируйтӧм кузя удж, атмосфернӧй сынӧд видзан юкӧнын оланпастэчас серти урчитӧ индӧм уджъяслысь нуӧдан пӧрадок;

8) дінму тӧдчанлуна торъя ёна видзан вӧр-ва мутасъяс лӧсьӧдан да уджӧдан юкӧнын:

а) лӧсьӧдӧ да сетӧ Коми Республикаса Веськӧдлан котырлы дінму тӧдчанлуна торъя ёна видзан вӧр-ва мутасъяс котыртӧм да уджӧдӧм йылысь вӧзйӧмъяс, юридическӧй кывкутысьяслысь да гражданалысь дінму тӧдчанлуна торъя ёна видзан вӧр-ва мутасъяс котыртӧм да уджӧдӧм йылысь вӧзйӧмъяс тӧд вылын кутӧмӧн;

б) нуӧдӧ торъя ёна видзан вӧр-ва мутасъяс йылысь Россия Федерацияса оланпастэчасӧн урчитӧм пӧрадок серти дінму тӧдчанлуна торъя ёна видзан вӧр-ва мутасъяслысь канму кадастр;

в) сетӧ стрӧитчӧм вылӧ разрешение, капитальнӧя стрӧитан объектсӧ кыпӧдӧмыс, выльмӧдӧмыс кӧ дасьтыссьӧ кыпӧдны, выльмӧдны дінму тӧдчанлуна торъя ёна видзан вӧр-ва мутасын;

9) му йитӧдъяс юкӧнын:

а) примитӧ решение му участокъяс канму кадастрӧвӧй донъялӧм йылысь, муниципальнӧй эмбурӧ пырысь му участокъясысь кындзи;

б) вынсьӧдӧ Россия Федерацияса Веськӧдлан котырӧн вынсьӧдӧм правилӧяс серти Коми Республика мутасын муяслысь канму кадастрӧвӧй донъялӧм кузя кывкӧртӧдъяс да муниципальнӧй район (кар кытш) кузя муяслысь кадастрӧвӧй шӧр дон;

в) сӧгласуйтӧ урчитӧм пӧрадок серти лёкмӧм муяс рекультивируйтан балаяс;

г) вынсьӧдӧ мусин лёкмӧмкӧд йитчӧм пытшкӧсса овмӧс уджъяс вӧчӧм вылӧ разрешениеяс сетан пӧрадок;

10) дінму тшупӧда объектъяс кузя экологическӧй канму экспертиза котыртан да нуӧдан юкӧнын:

а) чукӧртӧ да анализируйтӧ экологическӧй экспертиза объектъяс йылысь лӧсялана органъясысь воӧм юӧр, мый збыльмӧдӧмыс вермас веськыда либӧ косвеннӧя имитны Коми Республика мутасын миянӧс кытшалысь гӧгӧртас вылӧ;

б) ыстӧ экспертъясӧс экологическӧй экспертиза объектъяслысь канму экологическӧй экспертиза нуӧдан экспертнӧй комиссияяслӧн заседаниеясын видзӧдысьяс пыдди пырӧдчӧм могысь сэк, кор тайӧ объектъясыс уджалӧны Коми Республика мутасын да кор Россия Федерацияса мукӧд субъектӧн овмӧс да мукӧд удж нуӧдӧмыс вермас имитны Коми Республика мутасын миянӧс кытшалысь гӧгӧртас вылӧ;

11) звер-пӧтка да налысь олан гӧгӧртас видзан да наӧн вӧдитчан юкӧнын, а сідзжӧ кыйсян да кыйсян-вӧралан ресурсъяс видзан юкӧнын:

а) нуӧдӧ Коми Республика мутасын канму кыйсян овмӧс реестр, кытчӧ пырӧны кыйсян-вӧралан ресурсъяс йылысь юӧръяс, кыйсян да кыйсян-вӧралан ресурсъяс юкӧнын Россия Федерацияса оланпастэчас корӧмъяс серти федеральнӧй тӧдчанлуна торъя ёна видзан вӧр-ва мутасъясын кыйсян-вӧралан ресурсъясысь кындзи;

б) лӧсьӧдӧ да вынсьӧдӧ кыян помтшупӧд урчиттӧм кыйсян-вӧралан ресурсъяс кыйны позяна нормаяс да кыйсянінъяслӧн лэдзан позянлунлысь нормаяс;

в) вынсьӧдӧ уджсикасъяслысь лыддьӧг, кытчӧ пырӧдчӧмыс сетӧ позянлун кыйсян огнестрельнӧй нарезнӧй ствола ӧружие ньӧбӧм вылӧ;

г) котыртӧ да олӧмӧ пӧртӧ звер-пӧтка видзӧм да найӧс быдтӧм-рӧдмӧдӧм, федеральнӧй тӧдчанлуна торъя ёна видзан вӧр-ва мутасъясын звер-пӧткаысь кындзи, а сідзжӧ налысь олан гӧгӧртас видзӧм;

д) котыртӧ да олӧмӧ пӧртӧ кыйсян-вӧралан ресурсъяс да налысь оланін видзӧм да наӧн вӧдитчӧм, федеральнӧй тӧдчанлуна торъя ёна видзан вӧр-ва мутасъясын кыйсян-вӧралан ресурсъясысь кындзи;

е) ыстӧ вӧзйӧмъяс Коми Республикаса Веськӧдлан котырлы либӧ звер-пӧтка да налысь олан гӧгӧртас видзан, наӧн вӧдитчӧм регулируйтан юкӧнын да федеральнӧй канму дӧзьӧр юкӧнын олӧмӧ пӧртысь федеральнӧй власьт уполномочитӧм органлы налӧн компетенцияын торъя звер-пӧтка кыян торъя мутасъясын да акваторияясын дзескӧдӧм, дугӧдлӧм либӧ дзикӧдз сувтӧдӧм йылысь либӧ торъя кадколастӧ вӧдитчӧм йылысь решение примитӧм могысь звер-пӧтка йылысь Россия Федерацияса оланпастэчасӧн артыштӧм уджмогъяс торйӧдӧм серти;

ж) котыртӧ звер-пӧтка йылысь Россия Федерацияса оланпастэчасӧн урчитӧм пӧрадок серти звер-пӧткалысь, федеральнӧй тӧдчанлуна торъя ёна видзан вӧр-ва мутасъясын звер-пӧткаысь кындзи, лыд регулируйтӧм кузя, кыйсян-вӧралан ресурсъяс регулируйтӧм кузя мероприятиеяс;

з) нуӧдӧ звер-пӧтка йылысь Россия Федерацияса оланпастэчасӧн урчитӧм пӧрадок серти Коми Республика мутасын звер-пӧтка лыдлысь канму учёт, канму мониторинг да звер-пӧткалысь канму кадастр,  федеральнӧй тӧдчанлуна торъя ёна видзан вӧр-ва мутасъясын звер-пӧткаысь кындзи;

и) олӧмӧ пӧртӧ звер-пӧтка йылысь Россия Федерацияса оланпастэчасӧн урчитӧм пӧрадок серти Коми Республика мутасын кыйсян-вӧралан объектъяс да налӧн олан гӧгӧртас бӧрся канму мониторинг, федеральнӧй тӧдчанлуна торъя ёна видзан вӧр-ва мутасъясын кыйсян-вӧралан ресурсъясысь кындзи;

к) олӧмӧ пӧртӧ звер-пӧтка рӧдмӧдӧм да налысь олан гӧгӧртас бӧр лӧсьӧдӧм кузя мераяс, мый вӧлі бырӧдӧма-лёкӧдӧма ускӧттьӧӧн да мукӧд помкаӧн, федеральнӧй тӧдчанлуна торъя ёна видзан вӧр-ва мутасъясын звер-пӧткаысь да налӧн олан гӧгӧртасысь кындзи;

л) урчитӧ звер-пӧтка да налысь олан гӧгӧртас видзан да наӧн вӧдитчан юкӧнын канму политика да нормативнӧй инӧда ладмӧдӧм лӧсьӧдӧм кузя удж нуӧдысь олӧмӧ пӧртысь федеральнӧй власьт органкӧд сёрнитчӧмӧн звер-пӧтка кыйӧмлысь мындасӧ (помтшупӧдъяссӧ), федеральнӧй тӧдчанлуна торъя ёна видзан вӧр-ва мутасъясын звер-пӧткаысь кындзи;

м) урчитӧ кыйсян да кыйсян-вӧралан ресурсъяс видзан юкӧнын федеральнӧй оланпастэчасӧн артыштӧм пӧрадок серти кыйсян-вӧралан ресурсъяслысь кыян помтшупӧдъяссӧ да найӧс кыйӧмлысь квотаяссӧ, федеральнӧй тӧдчанлуна торъя ёна видзан вӧр-ва мутасъясын кыйсян-вӧралан ресурсъяс кузя татшӧм помтшупӧдъясысь да квотаясысь кындзи;

н) вынсьӧдӧ кыян объектъяс лыдӧ пырысь звер-пӧткаӧс кыян кадколастъяс серти Коми Республика мутаслысь лунвыв, шӧр да войвыв районъяс вылӧ юкӧмсӧ;

 о) лӧсьӧдӧ Россия Федерацияса Веськӧдлан котырӧн урчитӧм пӧрадок серти кыян объектъяс лыдӧ пырысь звер-пӧткалысь кыян кадколастъяс;

п) нуӧдӧ звер-пӧтка видзан да наӧн вӧдитчан юкӧнын Россия Федерациялысь войтыркостса сёрнитчӧмъяс олӧмӧ пӧртӧм вылӧ веськӧдӧм мероприятиеяс, индӧм сёрнитчӧмъяс серти Россия Федерациялысь обязательствояс збыльмӧдысь олӧмӧ пӧртысь федеральнӧй власьт органъяскӧд сёрнитчӧм пӧрадок серти;

12) лӧсьӧдӧ да сетӧ Коми Республикаса Юралысьлы да Коми Республикаса Веськӧдлан котырлы вӧр-ва объектъяс да ресурсъяс туялан, быдтан-рӧдмӧдан, наӧн вӧдитчан да найӧс видзан юкӧнын, миянӧс кытшалысь гӧгӧртас видзан юкӧнын Коми Республикаса нормативнӧй инӧда актъяслысь балаяс;

13) лӧсьӧдӧ да сетӧ Коми Республикаса Юралысьлы да Коми Республикаса Веськӧдлан котырлы Коми Республикаса вӧр-ва объектъяс да ресурсъяс туялан, быдтан-рӧдмӧдан, наӧн вӧдитчан да найӧс видзан юкӧнын, миянӧс кытшалысь гӧгӧртас видзан юкӧнын инӧда ладмӧдӧм кузя вӧзйӧмъяс;

14) лӧсьӧдӧ да примитӧ Коми Республикаса вӧр-ва объектъяс да ресурсъяс туялан, быдтан-рӧдмӧдан, наӧн вӧдитчан да найӧс видзан юкӧнын, миянӧс кытшалысь гӧгӧртас видзан юкӧнын нормативнӧй инӧда актъяс, сы лыдын ведомствокостса;

15) нуӧдӧ Коми Республика мутасын вӧр-ва объектъяс да ресурсъяс туялан, быдтан-рӧдмӧдан, наӧн бур ногӧн вӧдитчан да найӧс видзан юкӧнын, миянӧс кытшалысь гӧгӧртас видзан юкӧнын вузӧс вайӧм, уджъяс вӧчӧм, могмӧсъяс сетӧм вылӧ канму заказ дасьтӧм, иналӧм кузя канму заказчиклысь уджсӧ;

16) нуӧдӧ Коми Республикалӧн канму корӧмъяслы вузӧсъяс вайӧм, уджъяс вӧчӧм, могмӧсъяс сетӧм вылӧ заказъяс иналігӧн донъяслысь да тӧварнӧй номенклатуралысь (могмӧсъяслысь) мониторинг, индӧм заказъяслысь прогнозируйтӧм, планируйтӧм, бюджетируйтӧм, контрактация да администрируйтӧм;

17) лӧсьӧдӧ да сетӧ олӧмӧ пӧртысь федеральнӧй власьт органъясӧ вӧр-ваӧн вӧдитчан да миянӧс кытшалысь гӧгӧртас видзан юкӧнын Коми Республика мутасын федеральнӧй уджтасъяс лӧсьӧдӧм да збыльмӧдӧм кузя вӧзйӧмъяс;

18) лӧсьӧдӧ дыр кадся торъя мога республиканскӧй уджтасъяс, а сідзжӧ вӧр-ва объектъяс да ресурсъяс быдтӧм-рӧдмӧдӧм да наӧн бур ногӧн вӧдитчӧм кузя да миянӧс кытшалысь гӧгӧртас видзӧм кузя мукӧд уджтас да мероприятие;

19) олӧмӧ пӧртӧ Коми Республикаса республиканскӧй сьӧмкудлӧн сьӧм юкӧнын, мый артыштӧма Министерство, Коми Республикаса канму учреждениеяс видзӧм вылӧ да Министерство водзӧ сувтӧдӧм могъяс збыльмӧдӧм вылӧ, сьӧмӧн веськӧдлысьлысь да сьӧм босьтысьлысь уджсӧ;

20) лӧсьӧдӧ да сетӧ вӧр-ва ресурсъяс да объектъяс видзан да наӧн вӧдитчан юкӧнын, канму экологическӧй экспертиза котыртан да нуӧдан юкӧнын олӧмӧ пӧртысь федеральнӧй власьт уполномочитӧм органъясӧ федеральнӧй бюджетысь сетӧм субвенцияяс видзӧм йылысь отчётъяс, урчитӧм форма серти Россия Федерацияӧн сетӧм уджмогъяс олӧмӧ пӧртӧм йылысь, прогнозируйтан торъя мога лыдпасъясӧ, найӧс тӧдмалӧм бӧрын, воӧдчӧм йылысь отчётносьт, Россия Федерацияӧн сетӧм уджмогъяс юкӧнын Коми Республикаса канму власьт органъясӧн примитӧм нормативнӧй инӧда актъяслысь экземпляръяс;

21) нуӧдӧ Коми Республикаын вӧр-ва да ресурс вынйӧрлысь ӧтувъя юӧр сетан система артмӧдӧм да уджӧдӧм кузя удж (вӧр-ваӧн вӧдитчан да миянӧс кытшалысь гӧгӧртас видзан юкӧнын юӧр чукӧртӧм, видзӧм, обработайтӧм, видлалӧм, водзӧ паськӧдӧм);

22) нуӧдӧ экологическӧй тӧдӧмлунъяс сетӧм кузя удж, сы лыдын миянӧс кытшалысь гӧгӧртас да экологическӧй безопасносьт юкӧнын оланпастэчас йылысь олысьясӧс юӧртӧм кузя;

23) нуӧдӧ Коми Республикаса миянӧс кытшалысь вӧр-ва гӧгӧртас йылысь быд вося канму доклад дасьтӧм да йӧзӧдӧм кузя мероприятиеяс;

24) нуӧдӧ урчитӧм пӧрадок серти вӧр-ваӧн вӧдитчан да миянӧс кытшалысь гӧгӧртас видзан юкӧнын войтыркостса да дінмукостса уджтасъяс збыльмӧдӧм кузя мероприятиеяс;

25) лӧсьӧдӧ да сетӧ Коми Республикаса экономика сӧвмӧдан министерствоӧ вӧр-ваӧн вӧдитчан да миянӧс кытшалысь гӧгӧртас видзан юкӧнын медколана туйвизьясын научнӧй да туялан уджъяс кузя вӧзйӧмъяс;

26) нуӧдӧ Коми Республикаса экономикалӧн вӧр-ва да ресурсъяс юкӧнӧ инвестицияяс кыскӧм кузя мероприятиеяс;

27) нуӧдӧ вӧр-ва объектъяс да ресурсъяс туялан, быдтан-рӧдмӧдан, наӧн вӧдитчан да найӧс видзан юкӧнын, миянӧс кытшалысь гӧгӧртас видзан юкӧнын меставывса асвеськӧдлан органъяслы методическӧй отсӧг сетӧм кузя мероприятиеяс;

28) Министерстволӧн урчитӧм компетенцияын котыртӧ да могмӧдӧ войтырӧс дорйӧм йылысь да мобилизационнӧй дасьлун йылысь оланпастэчасӧн урчитӧм пӧрадок серти мобилизационнӧй дасьтысьӧм да мобилизация;

29) Министерстволӧн урчитӧм компетенцияын канму гусятор йылысь Россия Федерацияса оланпастэчас да Коми Республикаса оланпастэчас серти могмӧдӧ канму гусятор видзӧм да оланпасӧн видзан мукӧд юӧр гусьӧн кутӧм, сы лыдын юӧр техническӧя видзӧм;

 30) примитӧ мераяс вӧр-ваӧн вӧдитчысьясӧн асланыс сьӧм тшӧт весьтӧ тӧдмалӧм юӧр гусьӧн видзӧм кузя;

31) нуӧдӧ Министерствоын Коми Республикаса Юралысьлӧн 2008 во йирым тӧлысь 13 лунся 97 №-а Индӧдӧн вынсьӧдӧм Коми Республикаын гражданскӧй оборона котыртӧм да нуӧдӧм йылысь положение серти гражданскӧй оборона кузя мероприятиеяс;

32) нуӧдӧ «Удж видзан юкӧнын ӧткымын юалӧм йылысь» Коми Республикаса Веськӧдлан котырлӧн 2008 во тӧвшӧр тӧлысь 29 лунся 16 №-а шуӧм серти Коми Республика мутасын удж видзан юкӧнын канму политикалысь медшӧр туйвизьяссӧ збыльмӧдӧм кузя мероприятиеяс;

33) могмӧдӧ Коми Республикаса Юралысьлысь да Коми Республикаса Веськӧдлан котырлысь тшӧктӧмъяс, мый сетӧма «Россия Федерацияса Президентлысь тшӧктӧмъяс да инӧдъяс олӧмӧ пӧртӧмлысь котыртӧм бурмӧдӧм кузя мераяс йылысь» Россия Федерацияса Президентлӧн 2011 во рака тӧлысь 28 лунся 352 №-а Индӧд збыльмӧдӧмын Службалӧн удж дорӧ пыртӧм юалӧмъяс кузя Россия Федерацияса Президентлысь тшӧктӧмъяс да индӧдъяс збыльмӧдӧм могысь, колана ногӧн олӧмӧ пӧртӧм;

34) олӧмӧ пӧртӧ Коми Республикаса Юралысьлӧн да Коми Республикаса Веськӧдлан котырлӧн шуӧмъяс серти мукӧд удж.

IV. Канму могмӧсъяс

10. Тайӧ Положениелӧн II юкӧдын индӧм могъяс збыльмӧдӧм могысь Министерство вӧзйӧ татшӧм канму могмӧсъяс:

1) меставывса тӧдчанлуна му пытшкӧс участокъясӧн вӧдитчӧм вылӧ лицензияяс оформитӧм, канму пасйӧм да сетӧм, меставывса тӧдчанлуна му пытшкӧс участокъясӧн вӧдитчан условиеяс вежӧм, меставывса тӧдчанлуна му пытшкӧс участокъясӧн вӧдитчӧм кадысь водз сувтӧдӧм, дугӧдлӧм да дзескӧдӧм йылысь решение примитӧм;

2) Коми Республикаса оланпастэчасӧн урчитӧм пӧрадок да помкаяс серти меставывса тӧдчанлуна му пытшкӧс участокъясӧн вӧдитчӧм вылӧ лицензияяс выльысь оформитӧм;

3) паськыда тӧдса мупытшса озырлун месторождение лӧсьӧдӧм вылӧ горнӧй отводъяс сетӧм;

4) мупытшса озырлун запасъяслысь, вӧдитчӧм вылӧ сетан меставывса тӧдчанлуна му пытшкӧс участокъяс йылысь геологическӧй, экономическӧй да экологическӧй юӧрлысь канму экспертиза нуӧдӧм;

5) Россия Федерацияса Веськӧдлан котырӧн вынсьӧдӧм правилӧяс серти паськыда тӧдса мупытшса озырлун перйӧм дырйи примитӧм технологиякӧд да схемакӧд перйигӧн технологическӧя йитчӧм месторождение разработайтан воштӧмъяслысь нормативъяс вынсьӧдӧм;

6) Коми Республика мутасын юӧм вылӧ, хӧзяйственно-бытӧвӧй могъяс вылӧ ваӧн могмӧдан да бурдӧдчӧм могысь ва объектъяс санитарнӧя видзан кытшъяслысь да зонаяслысь балаяс вынсьӧдӧм, кор санитарнӧй правилӧяслы налӧн лӧсялӧм йылысь эм санитарно-эпидемиологическӧй кывкӧртӧд;

7) ваӧн вӧдитчан сёрнитчӧмъяс подув вылын федеральнӧй киын кутан да Коми Республика мутасын ва объектъяс либӧ налысь юкӧнъяс вӧдитчӧм вылӧ сетӧм, Россия Федерацияса ва оланпастэчасӧн артыштӧм случайясысь кындзи;

8) ва объектъяс вӧдитчӧм вылӧ сетӧм йылысь шуӧм подув вылын федеральнӧй киын кутан да Коми Республика мутасын ва объектъяс либӧ налысь юкӧнъяс вӧдитчӧм вылӧ сетӧм, Россия Федерацияса ва оланпастэчасӧн артыштӧм случайясысь кындзи;

9) Коми Республика мутасын мусин лёкмӧмкӧд йитчӧм овмӧс уджъяс вӧчӧм вылӧ разрешение сетӧм;

10) дінму тшупӧда объектъяслысь канму экологическӧй экспертиза нуӧдӧм;

11) атмосфернӧй сынӧд видзан юкӧнын Россия Федерацияса оланпастэчасӧн урчитӧм пӧрадок серти стационарнӧй источникъясӧн атмосфернӧй сынӧдӧ лёк (няйтчӧдысь) веществояс шыбитӧм вылӧ разрешение сетӧм;

12) кыйсян-вӧралан ресурсъяс кыйӧм вылӧ разрешение сетӧм, федеральнӧй тӧдчанлуна торъя ёна видзан вӧр-ва мутасъясын кыйсян-вӧралан ресурсъясысь кындзи, а сідзжӧ Россия Федерацияса гӧрд небӧгӧ пыртӧмысь кындзи;

13) дзескӧдӧм условиеясын да киын вӧчӧм олан гӧгӧртасын звер-пӧткаӧс (Россия Федерацияса гӧрд небӧгӧ пыртӧм звер-пӧткаысь кындзи) видзӧм да рӧдмӧдӧм вылӧ разрешение сетӧм, федеральнӧй тӧдчанлуна торъя ёна видзан вӧр-ва мутасъясысь звер-пӧткаӧс дзескӧдӧм условиеясын да киӧн вӧчӧм олан гӧгӧртасын видзӧм да рӧдмӧдӧм вылӧ разрешениеысь кындзи;

14) дзескӧдӧм условиеясын да киын вӧчӧм олан гӧгӧртасын кыйсян-вӧралан ресурсъяс (Россия Федерацияса гӧрд книгаӧ пыртӧм кыйсян-вӧралан ресурсъясысь кындзи) видзӧм да рӧдмӧдӧм вылӧ разрешение сетӧм, федеральнӧй тӧдчанлуна торъя ёна видзан вӧр-ва мутасъясын кыйсян-вӧралан ресурсъяс дзескӧдӧм условиеясын да киӧн вӧчӧм олан гӧгӧртасын видзӧм да рӧдмӧдӧм вылӧ разрешениеысь кындзи;

15) кыйсян да кыйсян-вӧралан ресурсъяс видзан юкӧнын Россия Федерацияса оланпастэчасӧн урчитӧм пӧрадок серти торъя йӧзлы кыйсян билетъяс сетӧм да найӧс киритӧм;

16) звер-пӧткаӧн вӧдитчӧм вылӧ разрешение сетӧм, федеральнӧй тӧдчанлуна торъя ёна видзан вӧр-ва мутасъясын звер-пӧткаысь кындзи, а сідзжӧ Россия Федерацияса гӧрд небӧгӧ пыртӧм звер-пӧткаысь кындзи;

17) кыйсян-вӧралан овмӧс нуӧдан артмӧдчӧмъяс кырымалӧм, сы лыдын кыйсян-вӧралан овмӧс артмӧдчӧмъяс кырымалӧм инӧд кузя аукцион нуӧдӧм йылысь решение примитӧм, аукцион котыртӧм да сійӧс нуӧдӧм;

18) Министерствоӧ гражданасянь воӧм шыӧдчӧмъяс видлалӧм;

19) Министерстволӧн документъяс кузя гражданалӧн да юридическӧй кывкутысьяслӧн корӧмъяс серти архивнӧй справкаяс, архивнӧй копияяс, архивнӧй выпискаяс сетӧм;

20) шыбласъясӧн уджалан юкӧнын уджалысь юридическӧй кывкутысьясӧн урчитӧм шыбласъясӧн уджалан юкӧнын шыбласъясӧн уджалан юкӧнын федеральнӧй оланпастэчасӧн артыштӧм пӧрадок серти производственнӧй контроль нуӧдӧм  сӧгласуйтӧм;

21) Коми Республикаса Веськӧдлан котырӧн урчитӧм пӧрадок серти месторождениеяс туялысь, мусир да мусирысь вӧчӧмторъяс перйысь, нуысь, переработайтысь да найӧс видзысь организацияясӧн мусирлысь да мусирысь вӧчӧмторъяслысь киссьӧм водзвыв ӧлӧдӧм да бырӧдӧм кузя планъяс сӧгласуйтӧм.

V. Инӧдъяс

11. Урчитӧм удж нуӧдан юкӧнъясын канму уджъяс олӧмӧ пӧртӧмын, канму могмӧсъяс сетӧмын Министерство вермӧ:

1) корны да босьтны канму власьт органъяссянь, меставывса асвеськӧдлан органъяссянь да организацияяссянь ассьыс уджъяс нуӧдӧмын колана юӧр, сы лыдын электроннӧя;

2) кыскыны Министерстволӧн уджӧ пырысь юалӧмъяс видлалӧм могысь научнӧй да мукӧд организацияӧс, учёнӧйясӧс да специалистъясӧс;

3) котыртны Министерстволӧн удж дорӧ пыртӧм юалӧмъяс кузя координационнӧй, сӧвещательнӧй да экспертнӧй органъяс (сӧветъяс, коллегияяс, комиссияяс да уджалан группаяс);

4) кыскыны дінмуса канму контроль (дӧзьӧр) кузя мероприятиеяс нуӧдӧмӧ экспертъясӧс, экспертнӧй организацияясӧс.

VI. Удж котыртӧм

12. Министерствоӧн веськӧдлӧ Коми Республикаса вӧр-ва озырлун да гӧгӧртас видзан министр (водзӧ – Министр), кодӧс ва йитӧдъяс юкӧнын, канму экологическӧй экспертиза юкӧнын, звер-пӧтка да налысь олан гӧгӧртас быдтан-рӧдмӧдан, наӧн вӧдитчан да найӧс видзан юкӧнын, кыйсян да кыйсян-вӧралан ресурсъяс видзан юкӧнын канму политика нуӧдысь да нормативнӧй инӧда ладмӧдӧм лӧсьӧдысь олӧмӧ пӧртысь федеральнӧй власьт лӧсялана органъяскӧд сёрнитчӧм серти чинӧ индӧ да чинысь вештӧ Коми Республикаса Юралысь.

13. Министр:

1) юклӧ могъяс аслас вежысьяс костын;

2) дӧверенносьттӧг петкӧдлӧ Министерствосӧ канму власьт органъяскӧд, меставывса асвеськӧдлан органъяскӧд да организацияяскӧд йитӧдъясын, ёрдын, сетӧ эсканпасъяс, восьтӧ банкъясын Министерстволысь тшӧтъяс, нуӧдӧ сделкаяс да оланпастэчасӧн артыштӧм мукӧд юридическӧй удж;

3) оланпастэчас серти вынсьӧдӧм сьӧмкуд ассигнование йӧрышын вӧдитчӧ Министерстволӧн сьӧмӧн;

4) примитӧ удж вылӧ да мездӧ уджысь Министерствоса да сылӧн мутас органъясса уджалысьясӧс;

5) чинӧ индӧ да чинысь вештӧ Коми Республикалӧн канму учреждениеясса юрнуӧдысьясӧс, Коми Республикаса олӧмӧ пӧртысь власьт эмбурӧн веськӧдлан органкӧд сёрнитчӧм серти кырымалӧ, вежӧ да дугӧдӧ накӧд уджалан сёрнитчӧмъяс, а сідзжӧ урчитӧм пӧрадок серти сёрнитчӧмӧн чинӧ индӧ да чинысь вештӧ Коми Республикалӧн канму ӧтувъя предприятиеясса юрнуӧдысьясӧс, а сідзжӧ сёрнитчӧ накӧд уджалан сёрнитчӧмъяс кырымалӧм, вежӧм да дугӧдӧм кузя;

6) вынсьӧдӧ Коми Республикаса республиканскӧй сьӧмкудйын ӧнія финансӧвӧй во кежлӧ артыштӧм сьӧмкуд ассигнованиеяс урчитӧм мындаын Министерстволысь сьӧмкуд смета;

7) вынсьӧдӧ Министерствоса уджалысьяслысь урчитӧм медпозяна штат лыд да уджысь мынтысян фонд серти Министерстволысь штатнӧй расписаниесӧ;

8) урчитӧм пӧрадок серти котыртӧ сӧветъяс да комиссияяс, вынсьӧдӧ сэтчӧ быд торъя пырысьӧс да на йылысь положениеяс;

9) вынсьӧдӧ Министерстволӧн тэчас юкӧдувъяс йылысь положениеяс, а сідзжӧ Министерствоса уджалысьяслысь чина регламентъяс да чина инструкцияяс;

10) йӧзӧдӧ Министерстволӧн компетенцияӧ пырысь юалӧмъяс кузя тшӧктӧдъяс;

14. Министрлӧн эмӧсь вежысьяс, кодъясӧс чинӧ индӧны да чинысь вештӧны Россия Федерацияса оланпастэчасӧн да Коми Республикаса оланпастэчасӧн урчитӧм пӧрадок серти.

Министрӧс вежысьяс уджалӧны Министерство нимсянь эскӧданпастӧг министрӧн урчитӧм инӧдъяс да могъяс серти.

Кор министрыс мыйкӧ дыра абу, сэки сылысь могъяссӧ збыльмӧдӧ министрӧс медводдза вежысь, а кор министрӧс медводдза вежысь абу – министрлӧн шуӧм серти министрӧс вежысьяс пиысь кодкӧ ӧти.

Кор эм министрлӧн прӧст чин, сэки министрлысь могъяс сетӧм йылысь решение примитӧ Коми Республикаса Юралысь.

15. Министерстволысь медпозяна штат лыд индӧ Коми Республикаса Веськӧдлан котыр.

16. Министерстволӧн котыртан тэчасӧ пырӧны татшӧм юкӧдувъяс: уджын медшӧр туйвизьяс кузя карса (районса) миянӧс кытшалысь гӧгӧртас видзан комитетъяс, веськӧдланінъяс, юкӧнъяс, секторъяс:

1) му пытшкӧсӧн вӧдитчӧм кузя;

2) звер-пӧтка да налысь олан гӧгӧртас видзӧм да наӧн вӧдитчӧм кузя, кыйсьӧм да кыйсян-вӧралан ресурсъяс видзӧм кузя;

3) экологическӧй экспертиза, ва да му йитӧдъяс кузя;

4) миянӧс кытшалысь гӧгӧртас видзӧм кузя;

5) сьӧмӧн могмӧдӧм, юридическӧя да кадръясӧн могмӧдӧм кузя;

6) вӧр-ваӧн вӧдитчӧм да миянӧс кытшалысь гӧгӧртас видзӧм бӧрся канму контроль (дӧзьӧр) кузя.

Россия Федерацияса торъя уджмогъяс збыльмӧдан юкӧнын, мый сетӧма ва йитӧдъяс юкӧнын, звер-пӧткаӧн да налӧн олан гӧгӧртасӧн вӧдитчан, быдтан-рӧдмӧдан, найӧс видзан канму экологическӧй экспертиза юкӧнын, кыйсян да кыйсян-вӧралан ресурсъяс видзан юкӧнын Россия Федерацияса субъектъяслӧн канму власьт органъяслы, Министерстволысь тэчассӧ вынсьӧдӧ Коми Республикаса Юралысь ва йитӧдъяс юкӧнын, канму экологическӧй экспертиза юкӧнын, звер-пӧткаӧн да налӧн олан гӧгӧртасӧн вӧдитчан, быдтан-рӧдмӧдан, найӧс видзан юкӧнын, кыйсян да кыйсян-вӧралан ресурсъяс видзан юкӧнын лӧсялана уполномочитӧм олӧмӧ пӧртысь федеральнӧй власьт органъяскӧд сёрнитчӧм серти.

17. Канму контроль (дӧзьӧр) олӧмӧ пӧртӧм вылӧ оланпастэчас серти уполномочитӧм Министерствоса чина йӧзӧн лоӧны: министр, министрӧс вежысьяс, Министерстволӧн тэчас юкӧдувса юрнуӧдысьяс да юрнуӧдысьясӧс вежысьяс, а сідзжӧ Коми Республикаса канму гражданскӧй службалӧн шӧр чин группаса «специалистъяс» категорияысь чин вежысьяс Министерствоса мукӧд канму гражданскӧй служащӧй.

18. Министерстволӧн пытшкӧсса удж котыртсьӧ Министерствоса регламент серти.

Коми Республикаса вӧр-ва озырлун да

гӧгӧртас видзан министерство йылысь

положение дорӧ

СОДТÖД

Коми Республикалӧн вӧр-ва озырлун да гӧгӧртас видзан министерствоса мутас органъяслӧн меститчан
СХЕМА
	Д/в №
	Мутас органлӧн тыр ним
	Мутас органлӧн дженьыд ним


	Мутас органӧн удж нуӧдан Коми Республикаса административнӧй мутас юкӧн

	1
	2
	3
	4

	1. 
	Изьва районса гӧгӧртас видзан комитет
	Изьваса КООС
	Изьва район



	2. 
	Княжпогост районса гӧгӧртас видзан комитет


	Княжпогостса КООС
	Княжпогост район



	3. 
	Койгорт районса гӧгӧртас видзан комитет
	Койгортса КООС
	Койгорт район

	4. 
	Кӧрткерӧс районса гӧгӧртас видзан комитет
	Кӧрткерӧсса КООС
	Кӧрткерӧс район

	5. 
	Луздор районса гӧгӧртас видзан комитет
	Луздорса КООС
	Луздор район



	6. 
	Сыктывдін районса гӧгӧртас видзан комитет
	Сыктывдінса КООС
	Сыктывдін район



	7. 
	Сыктыв районса гӧгӧртас видзан комитет
	Сыктывса КООС
	Сыктыв район



	8. 
	Мылдін районса гӧгӧртас видзан комитет
	Мылдінса КООС
	Мылдін район



	9. 
	Удора районса гӧгӧртас видзан комитет
	Удораса КООС
	Удора район



	10.
	Емдін районса гӧгӧртас видзан комитет
	Емдінса КООС
	Емдін район



	11.
	Кулӧмдін районса гӧгӧртас видзан комитет
	Кулӧмдінса КООС
	Кулӧмдін район



	12.
	Чилимдін районса гӧгӧртас видзан комитет
	Чилимдінса КООС
	Чилимдін район



	13.
	Сыктывкарса гӧгӧртас видзан комитет
	Сыктывкарса КООС
	республикаса тӧдчанлуна Сыктывкар сы ув мутасӧн

	14.
	Воркута карса гӧгӧртас видзан комитет
	Воркутаса КООС
	республикаса тӧдчанлуна Воркута кар сы ув мутасӧн



	15.
	Вуктыл карса гӧгӧртас видзан комитет
	Вуктылса КООС
	республикаса тӧдчанлуна Вуктыл кар сы ув мутасӧн

	16.
	Инта карса гӧгӧртас видзан комитет
	Интаса КООС
	республикаса тӧдчанлуна Инта кар сы ув мутасӧн

	17.
	Печора карса гӧгӧртас видзан комитет
	Печораса КООС
	республикаса тӧдчанлуна Печора кар сы ув мутасӧн

	18.
	Сосногорск карса гӧгӧртас видзан комитет
	Сосногорскса КООС
	республикаса тӧдчанлуна Сосногорск кар сы ув мутасӧн

	19.
	Усинск карса гӧгӧртас видзан комитет
	Усинскса КООС
	республикаса тӧдчанлуна Усинск кар сы ув мутасӧн

	20.
	Ухта карса гӧгӧртас видзан комитет
	Ухтаса КООС
	республикаса тӧдчанлуна Ухта кар сы ув мутасӧн


Игнатова Е.Н., …  пас

